
॥ ચણ્ડીકુચપઞ્ચાશિકાસ્તોત્રમ્॥

॥ ચણ્ડીકુચપઞ્ચાશિકાસ્તોત્રમ્॥
શ્રીગણેશાય નમઃ॥
શ્રિયં નૌમિ દેવીં  પરાં પારિજાતાં પદામ્ભોજરેણૂપસેવાપરાણામ્ ।
યદાદ્યાક્ષરસ્યાભિધેયેન શૂલી પ્રલીઢોઽપિ મૃત્યુપ્રજેતા ગરેણ॥ ૧॥
આશાદાસીભિરૂર્ધ્વં કરવિધૃતચતુષ્કોણભાગાભખણ્ડૈઃ

ખણ્ડૈરાઢ્યા પટાનાં વિધુરવિઘટિતા શુષ્કતાવાસયેયા ।
સ્વાત્માનાધઃ પતન્તીં  સજવમસકૃદાકર્ષણક્લાન્તિપઙ્કિ-

શ્વાસોચ્છ્વાસૌઘપૂર્ણા  હિમગિરિદુહિતુઃ પાતુ વોઽપૂર્વકન્થા॥ ૨॥
આસીદ્વિરિઞ્ચિવરદા સુરસાર્થતીર્થં તેજોમયી મખભુજામખિલાસ્તિ શક્તિઃ ।
એવં ભવિષ્યતિ પુરોઽપિ પુરારિપત્ની ત્રૈકાલિકં યદિતિ તન્મહ આદ્યમીડે॥ ૩॥
મધ્યે પીયૂષસિન્ધોર્ધનકુસુમલસત્કલ્પવૃક્ષાન્તરાલે

દિવ્યે મણ્યન્તરીપે ત્રિદશપરિવૃઢપ્રૌઢગીર્વાણવર્ણ્યા ।
શર્વાણી પૂર્ણમણ્યાભરણરણરણત્પાણિનાભ્યર્ણવાણીં

તૂર્ણં ચિન્તામણેર્મામપિ સદસિ સદાઽઽશ્લિષ્ય સિંહાસનેઽસ્તિ  ॥ ૪॥
વન્દારુવૃન્દારકસુન્દરીણાં સીમન્તભૃઙ્ગાઞ્ચિતપાદપદ્મા  ।
સંસ્તોતૃપદ્માપતિપદ્મજન્મસ્વારાટ્પિકાલ્યાભ્રગુણા  વિભાતિ॥ ૫॥
યત્રોદગ્રહરિન્મણિપ્રવિલસત્સૌધાઙ્કુરાણાં  ગણૈ-

રુદ્ગીર્ણૈર્નિજગર્ભતશ્ચ   ચણકૈઃ સામ્યં ગતાનાં નવૈઃ । રુદ્ગીર્ણૈર્નિજ 
મુક્તાનામમૃતદ્યુતેરપિ ભરં વીક્ષ્ય સ્થિતાનાં હૃદિ

શ્રાન્ત્યાખૂ રભસોત્પપાત હૃદયે સારઙ્ગ  એતન્મુધા॥ ૬॥
પાદારવિન્દસ્ય પુરન્દરોઽપિ સેવાં વિધાતાઽસ્મ્યહમેવ દેવ્યાઃ ।
નાર્હસ્ત્વમસ્મિન્નિતિ વજ્રપાણિર્વ્યાક્ષિપ્યતે યત્ર ગણૈર્વિચિત્રમ્  ॥ ૭॥
બિડૌજસિ પદામ્બુજે નિબિડતેજસિ ત્ર્યમ્બકસ્ત્રિયાઃ

પ્રણતિમીપ્સિતપ્રતિપદાપ્તયે નિર્જરૈઃ ।
હરાવપિ હરે વિધૌ પ્રણતિકર્મકાર્મીણકે

જયામ્બ જગદમ્બિકે જય જયેતિ યત્ર ધ્વનિઃ॥ ૮॥
તત્રૈકદા નિખિલલોકચરિત્રવિદ્ભિઃ

॥ ચણ્ડીકુચપઞ્ચાશિકાસ્તોત્રમ્॥

સમ્પ્રાર્થિતા   ભગવતી પ્રણિધીનવર્ગૈઃ ।
વિજ્ઞાપ્યમસ્તિ કિમપીતિ રહસ્યમસ્મદ્-
દૃગ્યાયિનઃ કવિવરસ્ય કૃતેર્વિચિત્રમ્  ॥ ૯॥
કિં  કુઙ્કુમોઽસ્તિ  કલિતામરભોજ્યવીચી-
સારપ્રસારવચસાં પ્રમુખઃ કવીનામ્ ।
યત્કાવ્યમન્યકવિતાં વિધુનોતિ જીર્ણાં
જાયામિવાભિનવમુગ્ધવધૂસ્તનશ્રીઃ॥ ૧૦॥
અસહ્યભરસહ્યભૂધરમણૌ મહારાષ્ટ્રકે
મહાબલજટાઢ્યનિષ્પ્રથિતકૃષ્ણવેણી ધુની ।
તદમ્બુલહરીપ્લુતા જયતિ વાજિસંજ્ઞા પુરી
સ લક્ષ્મણકવીશ્વરો વસતિ તત્ર વૃત્ત્યા સ્વયા॥ ૧૧॥
વેણીમાધવ એવ યસ્ય જનકઃ પ્રખ્યાતકીર્તિસ્તથા 
રાધા યજ્જનની સતી ગુણવતી રામોઽપિ યત્સોદરઃ ।
અત્રિર્ગોત્રપુમાંશ્ચ યસ્ય કવિતા ચેતોહરા સામગોપાહ્વો
યઃ કિલ રાજતે ચરણયોર્દેવ્યા ભવાન્યાઃ સ્વયમ્॥ ૧૨॥
યસ્ય ગુરુર્યો જાતો દણ્ડકરાભિન્નપર્વતાન્વયતઃ ।
રઘુનાથમન્દરાદ્રિર્મથિતું તર્કાદિશાસ્ત્રચયજલધિમ્॥ ૧૩॥
સ ત્વસ્મત્પદપઙ્કજસ્ફુરદમન્દાનન્દસન્દોહદ-
સ્યન્દન્મઞ્જુમરન્દસુન્દરમધુવ્યાલોલરોલમ્બકઃ ।
સત્પોતેતરતાવિનીતવનિતાસમ્ભોગશૂન્યઃ પુન-
ર્યોઽસૌ સમ્પ્રતિ કથ્યતે મમ ગુણપ્રૌઢિપ્રબદ્ધાત્મકઃ॥ ૧૪॥
તસ્યૈવ ચેત્કિમપિ કાવ્યમકવ્યયેચ્છો-
રસ્મત્સભાપરિસરે પઠનીયમસ્તિ ।
યન્મત્પદામ્બુજમધુપ્રતિષેચનેઽસ્ય
મૃદ્વીકયાપિ ન કયાપિ ન મૃદ્વિકાસઃ॥ ૧૫॥
શ્રુત્વાઽઽદેશં દૂતવર્ગૈર્ભવાન્યા ન્યાસાન્ધન્યાન્વીક્ષ્ય વાચઃ કવેસ્તાન્ ।
ન્યસ્તો મૂર્ધા સ્વામિનીપાદપદ્મે કર્ત્રેત્યુક્તં તત્કૃતેર્યત્કૃતેઽત્ર॥ ૧૬॥
સાવધાના તતો દેવી કાવ્યશ્રવણકર્મણિ ।

॥ ચણ્ડીકુચપઞ્ચાશિકાસ્તોત્રમ્॥

જાતેત્યાલોચ્ય સહગવર્ગૈઃ કાવ્યં પ્રવર્ણ્યતે॥ ૧૭॥
યદ્યપિ પદનુતિરાદૌ કાર્યા માતુસ્તથાપિ વિશ્વસ્ય ।
મુખ્યમિતિ સ્તનપાનં લક્ષ્મણબાલેન તત્સ્તુતિર્વિહિતા  ॥ ૧૮॥
પ્રાલેયશૈલજનુષઃ સુહિરણ્યવલ્લ્યા
ગૌર્યાઃ પયોધરવિચિત્રફલં પિબામિ ।
યત્સ્પર્શનાદપિ બભૂવ સ શૂલિનોઽપિ
મૃત્યુઞ્જયત્વવિભવૈકપદેઽભિષેકઃ॥ ૧૯॥
કલ્યાણાવલિમાતનોતુ નિતરાં કર્પૂરપૂરાધિક-
પ્રાલેયં તુહિનાલિશૈલદુહિતુસ્તુઙ્ગં  તદઙ્ગં  હૃદઃ ।
યેનાકારિ પુરારિભાલનયનજ્વાલાકરાલાવલી-
બાઢોલ્લીઢતનુસ્તદીયહૃદિ સોઽનઙ્ગોઽપિ  રઙ્ગે  નટઃ॥ ૨૦॥
આજીવં તદુપાસ્મહેઽદ્રિદુહિતુઃ કર્પૂરગૌરં કુચદ્વન્દ્વં

નીલગલં સુચન્દનયુતં તત્પ્રાઙ્મુખેન્દ્વઙ્કિતમ્ ।
યદ્વીક્ષ્યૈવ મમર્દ કિં  નવમિદં જીવત્યશેષે મયિ

પ્રારૂઢં શિવયુગ્મમન્યદબલાહૃન્મર્મણીતીર્ષ્યયા॥ ૨૧॥
પ્રત્યૂહાવલિમાલુનાતુ દયયા યશ્ચાર્ધનારીકુચ-

પ્રાન્તોત્તુઙ્ગપટીરપઙ્કમદનીમીનૈકમુદ્રાઙ્કુરઃ   ।
યં કૃત્વા  સ્વયમેવ મન્મથરિપુઃ પાણિશ્રિતસ્વેદતો

યાતઃ સાત્ત્વિકતાં હિ તત્કજ ઇતિ ધ્યાત્વા સ્મરાર્તોઽભવત્॥ ૨૨॥
શર્વાણીકુચકૂલમૂલવિલસત્કર્પૂરકસ્તૂરિકા-

કાશ્મીરત્રિતયાવલેપરચનાચાતુર્યચર્યાવતાત્ ।
યામુદ્દિશ્ય મહેશમાનસમહાહંસઃ પ્રયાગસ્થિતા

વેણ્યેવેત્યવધારયન્નિવ મમજ્જાનન્યવૃત્તિશ્ચિરમ્॥ ૨૩॥
નિત્યં પાયાદપાયાજ્જગદિહ તુ શરચ્ચન્દ્રગૌરપ્રભાસૌ

ગૌર્યા વક્ષોજયુગ્મદ્વયશિખરચરત્તારહીરાલિમાલા ।
ચણ્ડ્યા મે નાથચેતોવિહરણનિપુણેતીર્ષ્યયા તત્ર બદ્ધાં

ગઙ્ગાં  નિશ્ચિત્ય ભર્ગઃ કરમપિ ચ દદૌ યત્પદે મોક્ષકામઃ॥ ૨૪॥
નુમોઽપર્ણાઽઽરામસ્થલહૃદયકાસારતટગ-

chaNDIkuchapanchAshikAstotram.pdf 3



॥ ચણ્ડીકુચપઞ્ચાશિકાસ્તોત્રમ્॥

પ્રવલ્ગદ્વક્ષોજચ્છલમિલિતચક્રાહ્વયુગલમ્ ।
દરાલોકાચ્છમ્ભોઃ શિશિરશશિરેખાનખગતા
સ્મરન્તી સાપત્ન્યં વ્યથયતિ નિતાન્તં યદિહ સા॥ ૨૫॥
વન્દે તત્કુસુમાયુધાન્તકવધૂતુઙ્ગસ્તનાબ્જદ્વયં
દુગ્ધામન્દમરન્દમન્દિરમિદં ચૂચાલિલીઢં પરમ્ ।
નિત્યાસ્યેન્દુવિકાસનાન્મુકુલિતં  ષડ્વક્ત્રવક્ત્રામ્બુજૈઃ
પીતં કિં  કિમિતીશ્વરસ્ય મનસો યેનાભવદ્વિસ્મયઃ॥ ૨૬॥
મલ્લીસ્રક્ફણિભોગભૂષણમણિશ્રેણીવિદૂરોલ્લસન્-
મૈનાકાચલસોદરી કુચરસાધારદ્વયી મઞ્જુલા ।
યસ્યાઃ સ્પર્શનતસ્ત્રિલોચનમનોમાનવ્યપાયોઽભવત્
પાયાત્સા નિખિલાં હિ વિષ્ટપલતાં સંસારઝઞ્ઝાનિલાત્॥ ૨૭॥
તુષારગિરિકન્યકાકુચતટીપટીરાટવી
વિપાટયતુ કઙ્કટોદ્ભવકઠોરતાપં હિ સા ।
યદીયદરદર્શનાદપિ ગરપ્રલીઢો હરઃ
સુખેન ઘનસારવિસ્મરરિપુર્મહોગ્રઃ શિવઃ॥ ૨૮॥
રચયતુ શિવં વક્ષોજન્મદ્વયં દ્રુહિણોજ્જ્વલત્-
કનકકલશત્વિઢ્બીજં તભિશુમ્ભરિપોશ્ચિરમ્ ।
તદપિ ચ મુહુર્દર્શં  દર્શં કપાલિકરોચ્છ્રિત -
પ્રખરનખરપ્રાઞ્ચચ્ચન્દ્રોદયોઽપિ ભવત્યહો॥ ૨૯॥
દૂરીકરોતુ દુરિતાનિ પુરારિદારવક્ષોજશૈલમિથુનં જિતમન્દરાદ્રિ ।
યેનાભવદ્ભવમનોઽર્ણવતઃ પ્રમોદપીયૂષમત્ર હુતમન્મથજીવનાય॥ ૩૦॥
અપારાં સમ્પત્તિં  દિશતુ કુચરત્નક્ષિતિધરઃ
સમુત્તુઙ્ગસ્થાનં  સુમનસ ઉમે તે મમ ચિરમ્ ।
યદીયે મૂર્ઘ્નિ  શ્રીગલકરનખાલિદ્યુતિભર-
સ્ફુરદ્ગઙ્ગાભઙ્ગા   ઇહ હિ વિહરન્ત્યેવ સતતમ્॥ ૩૧॥
તં કાસરાસુરવિમર્દસમુત્થશોણ-
શોણાર્દ્રશોણિતકણં સ્તનમમ્બિકાયાઃ ।
વન્દેઽમરેન્દ્રકરિણઃ કૃતશિલ્પચિત્રં
યચ્છમ્ભુહૃદ્યપિ કટં સ્મરણીબભૂવ॥ ૩૨॥

॥ ચણ્ડીકુચપઞ્ચાશિકાસ્તોત્રમ્॥

ઉદ્દામદ્વિપકુમ્ભદર્પદમનં પ્રાલેયશૈલાઙ્ગજા -
વક્ષોજદ્વયમત્ર ભદ્રમનિશં ધત્તાં મમાપ્રાકૃતમ્ ।
યચ્છ્રીકણ્ઠકઠોરકોટિનખરશ્રેણીસૃણિસ્થાપન -
પ્રદ્યોતપૃથુભાજનં સમભવત્પુષ્પાયુધાયોધને॥ ૩૩॥
સૌવર્ણાચલસાનુસમ્મિતકુચદ્વન્દ્વં ભવાન્યાઃ સ્તુમઃ
સેનાનીસ્ફુરિતદ્વિવેદરસનાસંસર્પમઞ્ચાયિતમ્ ।
ઈશો નૈજકરોરુભૂષણગણં મત્વેતિ ભૂયસ્તરા-
માદાતું યતતે યદીયશિખરપ્રાગ્ભારપાણિભ્રમઃ॥ ૩૪॥
માલૂરદ્રુફલપ્રદર્પશમનં પ્રાલેયભૂમીધર-
પ્રત્યુપ્તપ્રતિપક્ષબીજમપરં દુર્ગાસ્તનાદ્રિદ્વયમ્ ।
યદ્ભોગૈકદૃશઃ પિશાચનૃપતેર્વક્ષઃસ્થલે જાગ્રતી
ચિત્રા કાપિ વિસંસ્થુલા નમત તત્કણ્ડૂરખણ્ડાભવત્॥ ૩૫॥
દિગ્દન્તાવલકુમ્ભમૌક્તિકમણિશ્રેણીકમેણીદૃશઃ
શર્વાણ્યાઃ કુચગુચ્છયુગ્મમવતાત્સંસારતાપાદ્દ્રુતમ્ ।
યસ્યોપાન્તસમુત્પતત્પશુપતિવ્યાલોલસાભિસ્ફુર-
લ્લીલાપાઙ્ગતરઙ્ગભૃઙ્ગસુભગૈઃ    શૃઙ્ગારરઙ્ગાયિયત્  ॥ ૩૬॥
સ્મરારાતેઃ સ્વાન્તપ્રકટકુમુદં મોદયતિ યો
હૃદાકાશસ્થસ્તદ્દહનનયનાબ્જં મુકુલયન્ ।
દધચ્ચૂચં લક્ષ્મ પ્રકટયતિ ચક્રાહ્વયુગલં
નિહન્ત્વદ્રેઃ કન્યાકુચવિધુરઘધ્વાન્તપટલીમ્॥ ૩૭॥
પ્રાલેયાચલકન્યકાકુચતટીપાટીરમોટ્ટાયિતાં
પાપાટોપકઠોરકષ્ટપટલાન્યાપાટયન્તીં  સ્તુમઃ ।
યત્રાપીનપિનાકપાણિકઠિનોરઃપીઠકણ્ઠોલ્લુઠદ્-
વ્યાલાલીવલયાવલેખમકરોદાલિઙ્ગનેઽન્યોન્યતઃ ॥ ૩૮॥
માતઃ પર્યભિવાદયે સુરપુરોદ્યાનાન્તરાલોલ્લસદ્-
ભૂજન્યપ્રસવાસવાવસથમુદ્વક્ષોજકોષદ્વયમ્ ।
યસ્યાન્તઃ પરમેશ્વરસ્ય કરતઃ સમ્મર્દનવ્યાપૃતૌ
ભૂતિઃ સઙ્ક્ષરતિ ક્ષપાપરિવૃઢાર્ભપ્રેઢ્યચૂડામણેઃ॥ ૩૯॥

chaNDIkuchapanchAshikAstotram.pdf 5



॥ ચણ્ડીકુચપઞ્ચાશિકાસ્તોત્રમ્॥

પરિધીમહિતે કુચસ્થલીં મણિકાન્તિદ્યુનદીનભઃસ્થલીમ્ ।
શિવપાણિનખેન્દુમણ્ડલીં  નિજમૌલૌ વિનિધાય યા સ્થિતા॥ ૪૦॥
માતુર્નૌમિ પયોધરૌ ત્રિજગતામારમ્ભકુભૌ શુભૌ
ભાવત્કૌ ભુવિ તૌ ભવપ્રિયતમે ભાવ્યક્ષતૌ ભાસુરૌ ।
યૌ શ્રીકણ્ઠકરપ્રવાલલતિકામૂર્ધસ્ફુરત્પલ્લવૌ
ષડ્વક્ત્રદ્વિરદાનનાનનવનોજ્જન્માભિલીઢૌ ચિરમ્॥ ૪૧॥
વક્ષઃપીઠે પટાઢ્યં સ્મિતવિબુધધુનીનિર્ઝરૈશ્ચાભિષિક્તં
માતર્વક્ષોજરાજં શ્રિતપવિમણિરુક્ચામરં તે નમામિ ।
છત્રં ક્ષીરં પિપાસોર્નિટિલશશિકલાં   યત્ર પુત્રસ્ય મત્વા
દુર્ગાધીશો મહેશઃ કરમપિ સ દદૌ તત્સ્થમારાભિનુન્નઃ॥ ૪૨॥
પટાસક્તં વક્ષોજનિયુગમપૂર્વં ગિરિપતેઃ
સુકન્યે મન્યે તે નવસુભગસારિદ્વયમિતિ ।
યદુત્તુઙ્ગોત્સઙ્ગે   મૃગધરધરાક્ષાનુસરણં
કરાબ્જવ્યાપારૈઃ સમમનિશમુન્મૂલતિતરામ્॥ ૪૩॥
ધયત્યેતૌ ધાતા જગદખિલમેતદ્રચયિતું
તથા પાતું વિષ્ણુઃ પિબતિ હરજાયે તવ કુચૌ ।
ઇતિ પ્રેક્ષં પ્રેક્ષં સ્વયમપિ હરો મર્દયતિ તૌ
જગત્સમ્મર્દાયાભ્યસતિ કિમુ વિદ્યામભિનવામ્॥ ૪૪॥
ભવેતાં ક્ષેમાય સ્મરહરવધૂરોજકરિણૌ
યયોરેકા રોમાવલિકપટશુણ્ડાદ્ભુતકરી ।
મહાદેવસ્વાન્તપ્રચુરતરકાસારગતયા
યયા તદ્વ્યાપારામ્બુજમપહૃતં ક્રીડનવિધૌ॥ ૪૫॥
ઉદઞ્ચન્તૌ માતસ્તવ કુચહરી હૃદ્દરિમુખાત્
કુરઙ્ગાનાં  તારૌ શિવહૃદટવીસીમનિહતામ્ ।
નિહત્યૈનઃશ્રેણીમદદુરધિરોહદ્વિપપતિં
પ્રકુર્વાણૌ મુક્તાવલિમયમિદં યૌ ત્રિભુવનમ્॥ ૪૬॥
તવેમૌ વક્ષોજૌ વૃજિનહરણૌ દિવ્યહરિણાવહં
ધ્યાયે માતર્દિતિજતૃણરાશ્યદ્મરવરૌ   ।
વિરૂપાક્ષસ્વાન્તોપવનવરયાત્રા ચિરતરં

॥ ચણ્ડીકુચપઞ્ચાશિકાસ્તોત્રમ્॥

યયોરસ્તિ સ્મારાભિધશબરધાટીવ્યતિકરે॥ ૪૭॥
દૃઢં કૂર્પાસેન પ્રતિપિહિતમુર્વીધરસુતે
ભવાનિ ત્વદ્વક્ષોરુહયુગલમીડે તદનિશમ્ ।
સ્મરન્તં વૈરં તં સ્મરમપરમાસાદ્ય સુહૃદં
સ્થિતં સંલીયેતિ વ્યથયતિ હરો યત્પટગૃહે॥ ૪૮॥
વક્ષસ્તરક્ષુવરસંસ્થમુમે કુચં તે
તં નીલકણ્ઠપરિલિઙ્ગિતભોગમીડે  ।
યત્રેશ્વરસ્ય મનસસ્તવ રૂપમેવે-
ત્યાકલ્પકલ્પનમભૂત્ પ્રવિલોકનેન॥ ૪૯॥
ઘનં વક્ષોજં તે નવનવહિરણ્યાકૃતિધરં
નુમસ્તં પ્રહ્લાદાવલિજનકમદ્રીશ્વરસુતે ।
યદીયાભોગેઽસ્મિન્નનુપમનખાલિવ્રણતતિઃ
સ્ફુરત્યાકલ્પં શ્રીગલકપટકણ્ઠીરવકરૈઃ॥ ૫૦॥
વર્ધિષ્ણુર્બલિમસ્તકસ્થિતપદો   વક્ષઃકૃતશ્રીઃ સુખં
કુર્યાન્નસ્તુહિનાવનીધરસુતે વક્ષોજવિષ્ણુસ્તવ ।
વિષ્ણુઃ શમ્ભુહૃદીતિ વાક્યમમલં સત્યં વિધાતું સ્વયં
યસ્તૂર્ણં કૃતસંસ્થિતિર્વિજયતે  તસ્યૈવ હૃન્મન્દિરે॥ ૫૧॥
મનસ્તિમિરશાન્તયે પ્રતિપદં કુચાર્કદ્વયં
ભવાનિ તવ ચિન્ત્યતે હૃદયદેવવર્ત્મસ્થિતમ્ ।
વિકાસયતિ સન્તતં શિવમનઃસરોજં પરં
યદેવ દિવસે કથં વ્યથયતીહ કોકાનહો॥ ૫૨॥
સ્મરાન્તકરવલ્લભે તવ પયોધરશ્રીફલદ્વયં
સ્મરતિ યો જનઃ સ ભવતીહ સચ્છ્રીફલઃ  ।
ઇતીવ કિલ બોધયન્ સ્મૃતભવત્કુચશ્રીઃ સ્વયં
સમુદ્રમથને પપાવપિ ગરં હરઃ શ્રીફલઃ॥ ૫૩॥
સ્મૃતા તવ કુચદ્વયી તુહિનશૈલબાલે હર-
ત્યસાવઘભરં ભવપ્રિયતમે નૃભિઃ કૈરપિ ।
ઇતીવ હૃદિ તાં દધૌ વિધિશિરોવિભેદોદ્ભવં
પ્રચણ્ડવૃજિનાવલીકવલિતઃ કપાલી ધુવમ્॥ ૫૪॥

॥ ચણ્ડીકુચપઞ્ચાશિકાસ્તોત્રમ્॥

ઉચ્ચૈરુચ્ચૈઃ પદં યા નયતિ ગુરુતરં વર્ધયત્યેવ ભોગં
ભૂભૃત્સત્તાં તનોતિ ક્ષિતિધરતનયે ત્વત્કુચશ્રીઃ શ્રિયે નઃ ।

યદ્દીક્ષાભિઃ કપર્દી પ્રથમપરિવૃઢો ભૈક્ષ્યવૃત્તિઃ કપાલી
સોઽપિ શ્રીમાન્વિચિત્રં સપદિ ચ જગતામીશ્વરોઽભૂત્સુખેન॥ ૫૫॥

વક્ષઃસ્થં દિતિજરિપોસ્તવાભિવન્દે
તારુણ્યોદધિજમુરોજકૌસ્તુભં તમ્ ।
યત્સ્થાને સ્મરજનકં મહો હિ કિઞ્ચિત્
સમ્મોહં સપદિ મહેશિતુશ્ચકાર॥ ૫૬॥
તારુણ્યામ્ભોધિજન્મા દલિતસુમકરઃ કામદસ્રે પ્રકામં
કામં યચ્છત્વપર્ણે પૃથુહૃદયજનુઃ પારિજાતદ્રુજાતઃ ।
દૈત્યવ્રાતાતપઘ્નઃ પદગતજગતીં  છાયયા સ્વૈ રસૌઘૈ
રક્ષંસ્તૃપ્તિં  ચ કુર્વન્ભવહૃદયમહાનન્દને નન્દતે યઃ॥ ૫૭॥
માતઃ સ્તન્યમધુ સ્તનસ્થમનઘં યચ્છત્વજસ્રં તવ
પ્રૌઢોલ્લાસમખણ્ડિતં પશુજનુઃપાશચ્છિદં સુન્દરિ ।
યત્પાનં ગણપે પ્રકુર્વતિ શિશૌ ચેતોદૃશૌ પશ્યતઃ
શમ્ભોર્મુગ્ધમભૂદ્બભૂવતુરહો વ્યાઘૂર્ણિતે   ચ ક્ષણાત્॥ ૫૮॥
શૈલેલાપાલબાલે નુમ ઇહ વિબુધપ્રાણજીવાતુમૂર્તિં
ક્ષીરોદન્વત્પ્રભૂતં ભવગદહમુરોજન્મધન્વન્તરિં  તે ।
યસ્યોપાસ્તિપ્રભાવાત્પિતૃગહનગતો વાસુકિં  કાલકૂટં
કણ્ઠે બિભ્રચ્ચ શૂલી નયનગહુતભુક્સોઽપિ મૃત્યુઞ્જયોઽભૂત્॥ ૫૯॥
ચઞ્ચન્નીલાભચોલીસલિલદપટલીલીનમમ્લાનમાલા-
લોલાલ્પાઙ્કં દધાનં ધરણિધરસુતે નૌમિ તે તં કુચેન્દુમ્ ।
યસ્યાલોકૈર્વિનિદ્રં   ભવતિ ભવમનઃકૈરવં હર્ષિતં   ચ
ક્ષીરાસારામૃતૌઘં રસવદનમુખૈઃ પાતુકામૈશ્ચકોરૈઃ॥ ૬૦॥
ક્ષીરાશસંસકલકામદમાવકે તે વક્ષોજનુઃ સુરભિરૂપમકં નિહન્તુ ।
યત્પાતૃષણ્મુખગજાસ્યહરીન્દ્રમુખ્યા વત્સા રસસ્થરસનાવસનૈર્વિરેજુઃ   ॥ ૬૧॥
વિચિત્રાલેખાઢ્યં સમરદસુચાતુર્યકલિતં
દધે માતસ્તં તે હૃદિ હૃદયજૈરાવણમહમ્ ।

॥ ચણ્ડીકુચપઞ્ચાશિકાસ્તોત્રમ્॥

યદીયાઞ્ચદ્રોમાવલિકપટશુણ્ડા શિવમનઃ-
સરોજં તચ્ચક્ષુઃ સરસિ પરિવિશ્યૈવ હરતિ॥ ૬૨॥
ભગવતિ તવ વક્ષોજન્મરમ્ભાસ્વરૂપં
શુકહૃદિ સુફલસ્ય ભ્રાન્તિદં દર્શનેન ।
દિશતુ મમ શિવં તન્નૃત્યતીશસ્ય ચેતઃ
કમલમિવ સુધર્મા દિવ્યદેશે ચિરં યત્॥ ૬૩॥
ઉદગ્રગ્રીવં તેઽવિરલમસૃણં નૌમિ ગિરિજે
સુવૃત્તં હીરોદ્યન્મણિરુચમુરોજેન્દ્રતુરગમ્ ।
પયઃ પાતું શ્લિષ્ટદ્વિરદમુખષડ્વક્ત્રવદના-
ન્યપશ્યત્સપ્તેશો ગણપતિપિતા યત્ર સહસા॥ ૬૪॥
દિતિજજનવિનાશકં નમસ્તે ભગવતિ કુચકૂટકાલકૂટમ્ ।
યદિહ હૃદિ હરસ્ય કણ્ઠલગ્નં કિમિતિ મદન્યદિતીર્ષ્યયાવતસ્થે॥ ૬૫॥
કર્પૂરકુઙ્કુમસુનાભિજચિત્રલેખં
મન્યે કુચં વલયિતં જનનીન્દ્રચાપમ્ ।
યસ્યોદ્ભવે સ્મરરિપોઃ પ્રવવર્ષ શમ્ભો-
રાનન્દજાશ્રુસલિલં નયનામ્બુવાહઃ॥ ૬૬॥
શર્વાણિ તે તરુણિમોદ્ગમસિન્ધુજાતં
મન્યે કુચં દરમહં વૃજિનાવલિઘ્નમ્ ।
યં કુર્વતો નિજકરે શશિશેખરસ્ય
જાતઃ સ્મરૈકજનકત્વપદેઽભિષેકઃ॥ ૬૭॥
ધરાધરસુતે સુતત્રિદશપેયમાશાસ્મહે
તવ સ્તનજનુઃસુધારસમસારસંસારહમ્ ।
સ્મરામિ નયનોજ્જ્વલજ્જ્વલનજાલદગ્ધોઽપ્યસા-
વનઙ્ગ  ઇહ યત્પદે કૃતપદેન સઞ્જીવિતઃ॥ ૬૮॥
અલમલમમલોહૈઃ શ્લોકજાલૈઃ કવેસ્તૈઃ
યદિદમખિલમેતૈઃ ક્રીતમેવાસ્મદીયમ્ ।
પુનરપિ યદિ ચૈવં વર્ણ્યતે તર્હ્યહં સ્યાં
તદપિ ભવતુ ચેત્કિં  પારિતોષીયમસ્ય॥ ૬૯॥

॥ ચણ્ડીકુચપઞ્ચાશિકાસ્તોત્રમ્॥

ઇત્યાકર્ણ્ય વચો વિચાર્ય ચ ચમત્કારાઞ્ચિતં ચેતસિ
શ્રીદેવ્યાશ્ચકિતાઃ પ્રભોઃ પ્રણિધયશ્ચક્રુસ્તથા તૈઃ પરમ્ ।
ભૂયઃ કિઞ્ચિદુદઞ્ચિતસ્તબકયા વાચેદમન્વિષ્યતે
યચ્ચોક્તં કિલ પારિતોષિકમિતિ સ્યાત્કિં  તદુક્તં વદ॥ ૭૦॥
સ્તોત્રં ગૃહીતમનઘં સ્તનપાલલક્ષ્મ્યા
શુલ્કં મદીયમખિલં હિ મયાસ્ય દત્ત્વા ।
શિષ્ટાહમસ્મિ મદભેદમનર્ઘમેતં
દાસ્યામિ તસ્ય પરિતોષણિકં સુખેન॥ ૭૧॥
એતદેવ કવિરાજમાનસે કાઙ્ક્ષિતં લસતિ સન્તતં કિલ ।
અન્યદેકમપિ દીયતે સ્વતઃ ભૂયતામનુચરેશ્વરાઃ સ્ફુટમ્॥ ૭૨॥
ઇતિ સ્તનઘટસ્તવં પઠતિ યસ્તુ ચણ્ડ્યા મમ
પ્રસન્નહૃદયઃ પ્રિયો ભવતિ મે સદા સૂનુવત્ ।
કવિર્ભવતિ ભૂમિપસ્તુતવચઃપ્રપઞ્ચઃ ક્ષિતૌ
લભેત કિલ વાઞ્છિતં સહૃદિ સુન્દરીણાં સ્મરઃ॥ ૭૩॥
મદીયચરણામ્બુજે ભવતિ ભક્તિભાજાં પ્રભુઃ
ક્ષિતીશમુકુટસ્થિતપ્રસવપૂજ્યપાદામ્બુજઃ ।
અનેકનવપદ્મિનીસ્તનગિરીન્દ્રકાન્તિચ્છટા-
જટાલહૃદયાન્તરઃ સદસિ સંસ્થિતો રાજતે॥ ૭૪॥
યઃ શ્રદ્ધયા મમ ઘનસ્તનકુમ્ભલક્ષ્મ્યાઃ
સ્તોત્રં પઠેચ્ચ કિલ સંશૃણુયાત્સલોકઃ ।
ગીર્વાણવામનયનાનયનારવિન્દ-
જાલપ્રભાસરણિકજ્જલતામુપૈતિ॥ ૭૫॥
પૃથિવ્યાં ભૂપાલો ભવતિ નવવામોરુનયન-
પ્રફુલ્લામ્ભોજન્મદ્યુમણિરપિ વાચા સુરગુરુઃ ।
નિરસ્તપ્રોચ્ચણ્ડાખિલરિપુગણો મત્કુચતટી-
સ્તવં કુર્વન્નિત્યં જયતિ નિજલક્ષ્મ્યાપિ ધનદમ્॥ ૭૬॥
યશ્ચિત્તે મમ કુચસંસ્તવં દધાતિ પ્રાવીણ્યં સકલકલાસુ સોઽયમેતિ ।
આમ્નાયસ્મરણમપીહ મામકીને પાદામ્ભોરુહયુગલે લભેત ભક્તિમ્॥ ૭૭॥

રમાપિ સદને સદા કૃતપદા મુદા દાસવદ્-
રિપુર્ભવતિ મિત્રવદ્યુવતિસઙ્ગમો  મોક્ષવત્ ।
અવાગપિ કવીશવદ્ભવતિ પાતકં પુણ્યવદ્-
યશોભિરમલા દિશો દશ ભવન્તિ યસ્તં પઠેત્॥ ૭૮॥
ચણ્ડીકુચપઞ્ચાશત્સંજ્ઞમિમં યઃ સ્તવં નવં પઠતિ ।
સ નરો ન પુનર્જનુષે ભવતિ હિ નિઃશ્રેયસાય મે દયયા॥ ૭૯॥
તથાઽસ્તુ કિલ તત્પરં તવ જયન્તુ માતઃ પ્રભો
પદામ્બુજમધુચ્છદાઃ કવિવરસ્ય મૌલૌ વરમ્ ।
યતો હિ કવિતામૃતં પિબતિ યઃ સ મુક્તઃ શ્રુત-
સ્તતઃ સ ભવતા ન કિં  જગતિ મુક્તિકાન્તાપતિઃ॥ ૮૦॥
ઇત્યુક્તવત્યનુચરેન્દ્રગણે પુરસ્તા-
દમ્બાપદામ્બુજનિતા મકરન્દધારા ।
યા સ્યન્દિતા શિરસિ મે કવિલક્ષ્મણસ્ય
સ્વપ્નોત્થિતસ્ય તુ પુનાતુ પુનસ્ત્રિલોકીમ્॥ ૮૧॥
યાવચ્છિવાર્ધગતમસ્તિ વપુસ્ત્વદીયં
યાવત્ત્વદઙ્ઘ્રિકમલં  ચ પુનાતિ વિશ્વમ્ ।
તાવત્તવામ્બ ચરણામ્બુજયોર્નિપત્ય 
યાચે ત્વહં કિમપિ યઃ શયનોત્થિતસ્ત્વામ્॥ ૮૨॥
વાક્કાયચિત્તપ્રકૃતિસ્વભાવબુદ્ધ્યાત્મભિઃ  સદસતોરપિ સઙ્ગમેન  ।
યદ્યત્કૃતં યદપિ ભાવ્યમશેષમાતર્યદ્યત્કરોમ્યખિલમસ્તુ તવાર્પણં તત્॥ ૮૩॥
ઇતિ શ્રીમદત્રિગોત્રમાણિક્યસામગોપનામકવેણીમાધવાચાર્યસુત-
રસાલઙ્કારપારાવારપારીણલક્ષ્મણાચાર્યકૃતા
શ્રીચણ્ડીકુચપઞ્ચાશિકાસ્તોત્રં સમ્પૂર્ણમ્॥

॥ ચણ્ડીકુચપઞ્ચાશિકાસ્તોત્રમ્॥

